KULIAH 8

Sejarah Lisan

APAKAH SEJARAH LISAN?

Sejarah lisan bukanlah satu bidang yang baru. Ia sebenarnya merupakan satu kaedah inquiry untuk mendapatkan maklumat lanjut kepada sejarah bertulisan. Pada abad ke-5 sebelum masihi, sejarawan Herodotus (Bapa Sejarah) telah mengetahui tentang kegunaan sumber-sumber lisan sebagai tambahan kepada sumber-sumber tertulis. Thucydides, seorang sejarawan Yunani selepas Herodotus, telah menggunakan sumber lisan bagi melengkapkan kajiannya ke atas kekalahan orang Yunani kepada orang Sparta dalam peperangan Peloponnesia. Beliau telah menjalankan kaedah temubual untuk mendapatkan keterangan lisan serta dibandingkan dengan sumber-sumber yang ada. Ini adalah kerana seseorang yang hendak mengkaji sejarah sesuatu masyarakat yang belum kenal tulisan hendaklah mendapatkan sumber lisan ataupun tradisi lisan tersebut. Sebaliknya, sekiranya seseorang penyelidik sejarah ingin mengkaji sejarah masyarakat yang telah tahu menulis, penyelidik akan menggunakan sumber bertulis sebagai bahan utama bagi kajilidikannya. Dalam pada itu, ia akan menggunakan sumber lisan sebagai alternatif bagi sumber-sumber bertulis yang kurang lengkap.

Sumber sejarah lisan dapat dikategori kepada tiga, iaitu keterangan proto, keterangan saksi mata dan keterangan kata dengar. Keterangan proto ialah keterangan lisan yang dituturkan oleh pelaku yang telah terlibat dalam sesuatu peristiwa yang dikaji. Keterangan yang dituturkan adalah merujuk kepada peranan dan pengalaman peribadi atau penglibatan secara langsung dalam peristiwa berkenaan. Contohnya keterangan hidup seseorang pada masa pendudukan Jepun antara tahun 1941-1945.


Manakala keterangan saksi mata pula ialah keterangan yang diberikan oleh seseorang yang melihat peristiwa yang telah berlaku ataupun orang itu sekadar menyaksi sesuatu peristiwa itu berlaku di depan matanya dengan syarat dia tidak terlibat secara langsung. Misalnya menjadi saksi mata kepada satu kejadian rompakan sebuah bank di bandar Kajang. Di sini pengkisah atau saksi mata tidak mempunyai peranan secara langsung dalam rompakan tersebut tetapi sekadar menjadi saksi mata sahaja.


Keterangan kata dengar ialah keterangan yang diceritakan oleh seseorang dari apa yang diketahui melalui sumber orang lain. Ia mengetahui perkara berkenaan semata-mata dari apa yang telah didengarnya dari pelaku atau seseorang saksi mata. Sekiranya pelaku dan saksi mata tidak menceritakan sesuatu kejadian maka keterangan kata dengar tidak akan wujud. Biasanya keterangan kata dengar ini mempunyai proses penyebaran dari mulut ke mulut dan generasi kepada generasi. Pada tahap ini keterangan lisan itu akan mencapai tahap tradisi lisan.

Dalam era moden, sejarah lisan telah bermula dari kegiatan seorang penyelidik sejarah dari University Colombia bernama Allan Nevin. Beliau telah menjalankan usaha menemubual dengan cara yang sistematik orang-orang Amerika yang dipercayai mempunyai ingatan dan kenangan yang bernilai, kemudiannya disalin semula dalam tulisan dan disediakan untuk tujuan penyelidikan. Atas usaha ini beliau juga dikenali sebagai orang yang mencipta sejarah lisan. Semenjak itu, teknik sejarah lisan telah digunakan dengan meluasnya sebagai alat penyelidikan dalam pelbagai bidang sejarah.

Mengikut Dictionary of Archival Terminology yang disusun oleh Peter Walne, terbitan The International Council on Archives pada tahun 1984, Oral History atau sejarah lisan didefinisikan sebagai The interviews with individuals usually in form of sound recording or trancripts thereof, intended for research use. Menurut buku Oral History Manual yang dikarang oleh William Moss, sejarah lisan ialah, Any interview that is recorded (may become oral history), whether it be done by a historian, a sosiologist, a folkrist, a journalist, a military intellegent officer or whoever. Agak sukar untuk diberikan satu definisi yang tepat kerana jika merujuk kepada perkataan sejarah lisan, ia membawa pengertian bahawa keterangan itu mestilah mengenai sejarah dan ia harus dalam bentuk lisan. Persidangan Pertama sejarah lisan pada tahun 1966 yang diadakan di Lake Arrowhead pula telah gagal mencapai kata sepakat bagi menangani definisi sejarah lisan ini. Namun, ahli-ahil sejarah yang bersidang ketika itu bersetuju bahawa sejarah lisan adalah satu cara bagi mendapatkan keterangan sejarah yang berbentuk lisan untuk menambah dan bukannya menggantikan sumber-sumber bertulis yang berkaitan, yang telah dihasilkan dalam jangka waktu berkenaan.

Sejarah lisan adalah kaedah merakamkan kenang-kenangan tokoh-tokoh tertentu dengan cara temuramah. Tokoh-tokoh ini terdiri daripada mereka yang dapat menyumbang maklumat bersejarah kerana penglibatan dan pengalaman yang mereka sendiri miliki, ataupun juga kerana perhubungan mereka secara langsung dengan watak, masa atau peristiwa tertentu. Maklumat-maklumat yang diperolehi dari temuramah tersebut kemudiannya disalin (ditranskripkan), disemak dan disimpan serta menjadi bahan pengajaran dan penyelidikan di masa akan datang. Dengan cari ini, sejarah lisan dapat memberi sumbangan penting kepada perbendaharaan sumber sejarah.

Dalam hubungan ini juga, perlu bagi penyelidik sejarah untuk beringat bahawa rakaman ucapan, peristiwa kemasyarakatan dan kebangsaan atau temuramah oleh wartawan sebenarnya bukanlah kaedah sejarah lisan. Ini adalah kerana sejarah lisan tidak dihadkan kepada satu tajuk atau aspek sahaja, tetapi meliputi bidang yang luas dengan tujuan bahawa bahan-bahan itu dapat digunakan oleh pelbagai penyelidik.

Kebanyakan orang tidak mempunyai kesempatan atau masa untuk mencatatkan riwayat hidup mereka. Namun, hakikatnya ialah setiap orang mempunyai pengalaman yang berlainan dan riwayat mereka dipengaruhi oleh peristiwa-peristiwa sejarah yang penting. Ini secara langsung atau tidak, seseorang itu menjadi pemerhati kepada peristiwa yang telah berlaku. Maklumat-maklumat daripada orang seperti ini perlu diperolehi atau dirakam supaya dapat memperkayakan warisan sumber sejarah manusia, keluarga, masyarakat, negara dan dunia amnya. Surat-surat persendirian, buku-buku catatan harian dan dokumen adalah merupakan sumber-sumber sejarah utama dan bahan​-bahan sejarah lisan tidak boleh menggantikan rekod-rekod bertulis tersebut.

Sejarah lisan merupakan sumber terawal dan tertua dalam sejarah, terutamanya mengenai peristiwa-peristiwa sejarah yang tidak mempunyai sebarang catatan atau rekod rasmi mengenainya. Biasanya sumber lisan diwarisi atau disampaikan dari mulut ke mulut sehingga bersifat tradisi lisaan dan dibukukan setelah dikaji. Ia kadangkala dikelaskan sebagai sumber utama atau kedua. Sumber lisan merupakan kumpulan sumber utama iaitu kebanyakannya didapati melalui pertanyaan, temuduga atau perbualan yang dilakukan sendiri sepanjang penyelidikan. Sidi Gazalba mengakui bahawa sumber lisan merupakan sumber yang tertua sekali iaitu waktu fikiran manusia mula tumbuh, waktu kebudayaan mulai lahir dan serentak dengan itu bahasa mula digunakan. Walau bagaimanapun sumber lisan tidak mungkin menunjukkan kenyataan atau fakta yang sesungguhnya tepat kerana apa yang merupakan fakta selepas ditambah atau dikurang, akhirnya menjadi bentuk sejarah lisan. Ini menunjukkan bahawa sumber lisan boleh berubah-ubah lantaran dari sifatnya yang sentiasa berubah mengikut setiap jenis penuturnya atau pengkisahnya.

